
Tillaga borgarfulltrúa Miðflokksins um aukna viðveru lögreglu í Breiðholti  

 

Lagt er til að borgarstjórn samþykki að Reykjavíkurborg hafi frumkvæði að viðræðum við 

Lögregluna á höfuðborgarsvæðinu og dómsmálaráðuneytið um sérstakt 

samstarfsverkefni um aukna og sýnilega viðveru lögreglu í Breiðholti. 

 

Meginviðvera lögreglu verði í og við Mjódd, einkum við skiptistöð Strætó og verslunar- 

og þjónustukjarnann. Jafnframt verði lögð áhersla á reglubundið eftirlit um allan 

borgarhlutann, styttri viðbragðstíma þegar lögregla er kölluð til og aukið samstarf við 

skóla, félagsmiðstöðvar, íþróttafélög, íbúa og rekstraraðila. Verkefnið verði unnið í anda 

samfélagslöggæslu. 

 

Stefnt verði að því að Reykjavíkurborg leggi verkefninu til fjármagn og eftir atvikum, 

hentuga aðstöðu í Mjódd. Lögreglan á höfuðborgarsvæðinu fari með faglega stjórn 

verkefnisins, þar á meðal ákvörðun um mönnun, verkaskiptingu og framkvæmd 

löggæslunnar. 

 

Verkefnið verði fyrst rekið til reynslu í tólf mánuði. Áður en það hefst verði skilgreind 

mælanleg markmið um viðveru, viðbragðstíma, fjölda útkalla, þróun ofbeldis- og 

eignabrota og öryggistilfinningu íbúa, farþega, starfsfólks og rekstraraðila. Að 

reynslutímanum loknum verði borgarstjórn kynnt sameiginlegt mat samstarfsaðila á 

árangri verkefnisins og tillögur um framhaldið. 

 

Greinargerð  

Breiðholt er stærsta hverfi borgarinnar með um 22 þúsund íbúa. Löggæsla í Breiðholti er 

nú að mestu sinnt frá lögreglustöðinni við Dalveg, sem jafnframt þjónar Kópavogi. 

Samtals búa um 63 þúsund manns í Breiðholti og Kópavogi. 

 

Ítrekað hefur verið kvartað yfir ólátum, ógnandi hegðun og ofbeldi í og við skiptistöðina í 

Mjódd. Á undanförnum misserum hafa þar komið upp nokkur alvarleg ofbeldismál. Meðal 

annars hefur verið fjallað um hópárásir ungmenna, árás á farþega við strætóstoppistöð 

og árásir á fólk sem starfar eða á erindi á svæðinu. 

 

Strætó taldi ástandið um tíma svo alvarlegt að fyrirtækið réð sérstaka öryggisverði til 

starfa við skiptistöðina. Gæslan mun hafa kostað um fjórar milljónir króna á mánuði. Það 

gefur til kynna að öryggisvandinn hafi þegar haft í för með sér umtalsverðan 

samfélagslegan og fjárhagslegan kostnað. 

 

Mjódd er einn fjölfarnasti samgöngukjarni landsins. Um svæðið fara daglega fjölmargir 

farþegar auk starfsfólks og viðskiptavina verslana, heilbrigðisþjónustu og annarrar 

starfsemi. Mikilvægt er að íbúar, farþegar, starfsfólk og rekstraraðilar geti treyst því að 

þar ríki öryggi og að brugðist sé skjótt við þegar alvarleg atvik koma upp. 

 

Breiðhyltingar og rekstraraðilar hafa einnig kvartað yfir löngum viðbragðstíma þegar 

lögregla er kölluð til. Með sérstakri viðveru lögreglu í Mjódd væri hægt að sinna 



 

 

 

fyrirbyggjandi eftirliti á svæðinu og stytta jafnframt viðbragðstíma vegna útkalla annars 

staðar í Breiðholti. 

 

Um árabil var hverfislögreglustöð starfrækt í Breiðholti. Hún var fyrst opnuð í Drafnarfelli 

árið 1989 í kjölfar óska íbúa, verslunareigenda og borgaryfirvalda. Síðar var hún meðal 

annars starfrækt í Völvufelli og loks í Mjódd. Lögð var áhersla á sýnilega löggæslu, 

forvarnir og jákvæð tengsl við börn og ungmenni, skóla, íþróttafélög og aðra aðila í 

hverfinu. 

 

Starfsemin naut almennt góðs orðspors meðal íbúa. Sterk tengsl mynduðust milli 

lögreglu og nærsamfélagsins og lögreglumenn öðluðust staðbundna þekkingu sem 

nýttist bæði við forvarnir og rannsókn brota. Stöðinni var lokað árið 2009 í tengslum við 

breytingar á skipulagi löggæslu á höfuðborgarsvæðinu. 

 

Tillagan felur ekki í sér að Reykjavíkurborg taki yfir lögbundið hlutverk ríkisins við 

löggæslu eða hafi afskipti af faglegri stjórn lögreglunnar. Hún felur í sér að borgin hafi 

frumkvæði að afmörkuðu samstarfsverkefni og leggi því til fjármagn og aðstöðu. 

Lögreglan fari eftir sem áður með faglega stjórn og framkvæmd verkefnisins. 

 

Markmiðið er ekki fyrst og fremst að koma á fót hefðbundinni lögreglustöð með 

umfangsmikilli skrifstofu- og afgreiðslustarfsemi. Markmiðið er að fjölga lögreglumönnum 

sem eru sýnilegir og aðgengilegir í hverfinu, efla samfélagslöggæslu, bæta tengsl við 

börn og ungmenni og tryggja skjótari viðbrögð þegar þörf er á aðstoð lögreglu. 

 

Með tímabundnu og mælanlegu tilraunaverkefni verður hægt að kanna hvort aukin 

viðvera í Mjódd skili styttri viðbragðstíma, færri alvarlegum atvikum og aukinni 

öryggistilfinningu. Niðurstöðurnar geti síðan orðið grundvöllur ákvörðunar um 

framtíðarfyrirkomulag löggæslu í Breiðholti. 

 


